
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
 


মস্তক বিক্রয়






(মহাবত্ত্ববদান )





কোশল নৃপতির তুলনা নাই,
 জগৎ জুড়ি যশােগাথা;

ক্ষীণের তিনি সদা শরণ ঠাঁই,
 দীনের তিনি পিতামাতা।

সে কথা কাশীরাজ শুনিতে পেয়ে
 জ্বলিয়া মরে অভিমানে;—

আমার প্রজাগণ আমার চেয়ে
 তাহারে বড় করি মানে?

আমার হ’তে যার আসন নীচে
 তা’র দান হ’ল বেশি?

ধর্ম্ম দয়া মায়া সকলি মিছে,
 এ শুধু তা’র রেষারেষি।”

কহিলা “সেনাপতি, ধর কৃপাণ,
 সৈন্য কর সব জড়।

আমার চেয়ে হবে পুণ্যবান্,
 স্পর্দ্ধা বাড়িয়াছে বড়।”

